
GOUVÈNÈ CUOMO SIYEN LWA KI POU PÈMÈT REZIDAN BREEZY POINT REPARE RAPIDMAN KAY SIPÈ 

OURAGAN SANDY TE ANDOMAJE 

 

Gouvènè Andrew M. Cuomo te siyen jodi a lwa ki pral pèmèt rezidan Breezy Point repare rapidman kay 

Sipè Ouragan Sandy te andomaje. Nouvo lwa a pral pèmèt pwopriyetè kay nan Breezy Point évite pèdi 

tan nan egzijans pèmi pou yo ka kòmanse reparasyon epi restore kay ak lavi yo. 

 

“Anvan jounen jodi a, rezidan Breezy Point te fè fas ak posiblite rete tann yon lane pou yo jwenn 

apwobasyon pou rekonstwi kay ki te kraze pandan Sipè Ouragan Sandy,” te deklare Gouvènè Cuomo. 

“Siyati lwa sa elimine fòmalite administratif initil, sa ki bay Nouyòkè yo yon fason pi fasil pou yo vanse 

pandan y ap kontinye repare kay yo ak katye yo.” 

 

Senatè Joseph P. Addabbo, Jr., te di konsa, “Antanke reprezantan kominote ki te pi frape yo pandan 

pasaj Sipè Ouragan Sandy nan Sena, mwen apresye anpil Gouvènè Cuomo ak kòlèg mwen yo nan tou de 

bò de chanm yo, chita ansanm pou yo apwouve lwa ki pral ede nan rekonstwiksyon ak redrèsman apre 

siklòn lan, pandan n ap prepare nou pi byen pou katastwòf konsa alavni. Mwen patikilyèman apresye 

Gouvènè Cuomo te apwouve lwa a pou ede rezidan Breezy Point nan rekonstri kay yo apre inondasyon 

orib Sandy a. Mwen rete kwè lwa sa pral aleje kondisyon pèmi konstriksyon pou rezidan Breezy Point ki 

tap gen anpil reta nan rekonstriksyon kay yo ak lavi yo. Mwen kwè moun Breezy Point te sibi kèk nan pi 

gwo domaj nou janm wè nan eta nou an. Se vre genyen, epi pral genyen anpil lòt pwoblèm ki asosye ak 

Sandy kap mande aksyon gouvenmantal rapid ak efikas, mwen kwè pwojè lwa sa pral vanse efò nou yo 

seryezman.” 

 

Manm Asanble Phillip Goldfeder, “Se yon viktwa imans pou fanmi nan Breezy Point ki toujou ap goumen 

pou retabli apre Sandy. Sa fè plis pase 8 mwa depi Sandy te kraze apeprè 135 kay nan ensandi epi plizyè 

santèn nan inondasyon nan Breezy Point. Mwen ekri lwa sa pou elimine regleman akayik ak depase epi 

pèmèt fanmi kòmanse konstwi san pèdi tan. Mwen felisite kolèg mwen yo nan Asanble a ak Sena a pou 

sipò yo ak Gouvènè a pou siyati lwa sa pou bay yon redrèsman konplè nan kominote ki te pi frape yo.” 

 

Kòm konsekans Sipè Ouragan Sandy ak yon gwo dife ki te pete pandan pasaj siklòn lan, anpil kay Breezy 

Point ak lòt bilding te gen domaj grav ouben te kraze nèt. Akòz konfigirasyon esepsyonèl Breezy Point, 

anpil pwopriyetè bilding ki swete rekonstwi ouben fè reparasyon nan bilding oblije mande yon pèmi 

spesyal, aplikasyon an ak etid la ka pran jiska 12 mwa pou l fini. Nouvo lwa (A4835B/S3736-B) Gouvènè a 

siyen jodi a ap elimine pandan yon lane egzijans apwobasyon an pou pwopriyetè bilding ki te gen gwo 

domaj nan pwopriyete yo akòz Sandy.  

 

Nouvo lwa a pral rantre anvigè san pèdi tan.  

